
Mohd Khairul Azli Ghazali 
MAJLIS Tindakan Ekonomi Negara (MTEN) sekali lagi mengadakan Forum Ekonomi 
bersama pelajar institut pengajian tinggi (IPT), hari ini dan esok di 
Kuala Lumpur. 
  Forum yang dijangka dihadiri oleh lebih 800 peserta yang mengkhususkan 
penyertaannya kepada kelompok mahasiswa Kelantan dari beberapa institusi 
pengajian tinggi awam (IPTA) terpilih. 
  Kami bagi pihak Persatuan Himpunan Melayu Muda Kelantan Malaysia 
(Hikmah) yang mewakili generasi muda Kelantan melihat perkara ini sebagai 
suatu penghormatan dan pengiktirafan kerajaan terhadap kumpulan mahasiswa 
dari negeri pantai timur ini. 
  Jemputan daripada pihak kerajaan melalui saluran MTEN menunjukkan 
keprihatinan pucuk pimpinan negara terhadap nasib generasi muda, terutama 
masyarakat Kelantan. 
  Justeru, forum yang akan membincangkan hal berkaitan ekonomi negara dan 
global ini mempunyai mempunyai manfaat. 
  Sebagai generasi pelapis negara, seharusnya pengisian ilmu dititik 
beratkan dalam diri dan sanubari setiap insan bergelar orang muda, 
terutama mahasiswa. 
  Hakikatnya, dalam mendepani arus perubahan dunia yang berkembang pesat 
hari demi hari, ilmu berkaitan ekonomi dan pengurusan kewangan wajar 
dijadikan keutamaan, di samping ilmu fardu kifayah lainnya, termasuk sains 
dan teknologi. 
  Selain ia perlu untuk bersaing pada era globalisasi dan alaf baru yang 
mencabar, pengetahuan ekonomi berkait rapat dengan jatuh bangunnya sesuatu 
bangsa dan negara. 
  Kita dapat melihatnya dengan mudah pada masa ini. Negara yang gagal 
mengurus hal ehwal ekonominya akan berada dalam keadaan yang cukup muram. 
Pengaliran maklumat yang begitu cepat hari ini memungkinkan kita 
mengetahui suasana dunia dalam masa singkat. Peristiwa demi peristiwa yang 
berlaku di seluruh dunia dapat diikuti dengan cepat. 
  Krisis kegawatan ekonomi yang melanda dunia, terutama rantau Asean yang 
terjejas teruk pada akhir 1990-an menginsafkan pemimpin negara terbabit 
pentingnya pengetahuan dan kemahiran mengurus ekonomi. Dekad yang lalu 
juga menyaksikan negara kita hampir tertewas dengan serangan penjajah baru 
yang berhajat menakluk Malaysia bersenjatakan ekonomi. 
  Bagaimanapun, takdir Allah mengatasi segalanya. Berkat kepintaran dan 
kematangan pemimpin negara, suatu mekanisme penyelesaian dicapai dan 
terbukti kejayaannya. 
  Biarpun dikritik hebat di luar dan dalam negara bekas Perdana Menteri, 
Tun Dr Mahathir Mohamad bersama pemimpin negara lain tetap teguh 
mempertahankan kaedah unik Malaysia dalam menyelesaikan masalah ekonomi 
yang merudum pada waktu itu. Hasilnya kita sehingga kini dapat menikmati 
segala keselesaan dan kesenangan dalam negara tanpa rasa takut dan sedih. 
  Sebaliknya negara lain yang mengikut telunjuk Tabung Kewangan 
Antarabangsa dan Bank Dunia hingga kini masih teraba-raba mencari jalan 
keluar daripada musibah yang dihadapi. Apa yang lebih menggerunkan ialah 
berlakunya kekacauan dan huru hara berlarutan di negara itu yang 
ekonominya teruk terjejas. 
  Begitulah bahana yang akan menimpa kita, sekiranya ekonomi negara gagal 
dikawal selia dengan baik dan cekap. Sebagai golongan muda yang sayangkan 
negara dan cintakan kedamaian, kita seharusnya menentukan sendiri nasib 
masa depan kita. 
  Kepemimpinan negara, termasuk negeri harus diamanahkan kepada mereka 
yang benar-benar layak saja agar kita terhindar daripada musibah dan 
bencana. Islam sebagai agama kehidupan turut memperakui perkara ini 



melalui sabda Nabi Muhammad yang bermaksud: "Jika amanah diberikan kepada 
orang yang bukan ahlinya maka tunggulah kehancurannya". 
  Justeru, menganggap penyertaan anak Kelantan ke Forum Ekonomi MTEN 
adalah sebagai medan terbaik untuk mendapat seberapa banyak maklumat 
berkaitan ekonomi negara serta peranan lainnya yang turut dimainkan oleh 
MTEN. 
  Selain itu, jumlah kehadiran yang memberangsangkan ini sebenarnya 
menggambarkan sokongan padu mahasiswa Kelantan terhadap kerajaan. 
  Oleh demikian, sewajarnya maklumat yang bakal diperoleh melalui forum 
itu disebar di IPT masing-masing sebagai menyambut seruan kerajaan agar 
setiap rakyat berinformasi dan faham akan peranan dan sumbangan kerajaan. 
  MOHD KHAIRUL AZLI GHAZALI, 
Presiden Hikmah. 

